
19.juli 2016 

 

 

Inatsisartut suleriaasianni § 37 naapertorlugu Naalakkersuisunut imaattunik apeqqute-

qarpunga: 

 

  

1) Ilinniarfinni ilinniartitaanermilu sammivinni assigiinngitsuni PKU-mik 
(Ilinniagaqarsimanngitsunut piginnaasanik ineriartortitseqqinneq) AMA-millu 
aningaasaliissutit atorneqarneri qanoq agguataaqqappat? 

2) Inuussutissanik pilersitsinermi inuussutissalerinermilu ilinniarfissat suut Nunatsinni 
periarfissaappat? 

3) Inuussutissalerinermi ilinniarfissani periarfissaasut atorluarnerunissaannut, assersuutigalugu 
fiskeriteknolog-tut ilinniarsinnaanissamut, qanoq aqqutissiuussisoqarsinnaava? 

4) Inuussutissalerinermut ilinniarfinnut inuit qassit qinnuteqartarpat qassillu tigutittarpat? 

5) Inuussutissalerinermi ilinniarfissat sorliit Nunatsinniippat sorliillu nunanut allanut aallarluni 
ilinniarfigineqartarpat? 

6) Inuussutissalerinermi ilinniarfinnut tigutinnissamut oqaatsitigut piumasaqaatit qanoq ippat? 

7) Aalisakkanik inuussutissanillu nioqqutissiornermi immikkut ilisimasanik ilinniarsimanermillu 
qaffaanissamut qanoq iliuuseqartoqarpa? 

8) Nunatsinni sumi inuussutissalerinermik ilinniarnermut atasumik atorneqarsinnaasunik labora-
toriaqarpa? 

9) Laboratoriat pineqartut qanoq atorneqartigippat? 

10) Naalakkersuisut inuussutissanik pilersitsiniermi inuussutissalerinermillu ilinniagallit praktik-
kerfissaqartinnissaannut qanoq iliuuseqarpat? 

 

(Inatsisartuni ilaasortaq Sara Olsvig, Inuit Ataqatigiit) 

  

  

Tunngavilersuut: 

Nunatta avammut tunisaqarnerani aalisarneq aalisakkallu suli pingaanertut inissisimapput. 

Aalisakkanik, raajanik pisuussutinillu uumassusilinnik allanik annertunerusumik an-

ingaasarsiuteqarnissamut aqqutissiuussissagutta aalisakkerivinni inuussutissalerinermilu 

suliffinni allani pisuussutinik nioqqutissanillu suliarinninnissamut ilinniarluarsimanissaq pi-

sariaqarpoq. Assersuutigalugu aalisakkerivinni sulisuuneq imaannaanngilaq inuiaqatigiinnilu 

aalisakkeriviit suliffittut naleqartinnerusariaqarpavut. Aalisakkerivinni sulisuunermi 

akissarsiatigut pitsaanerusumik inissisimanissaq aamma anguniarneqartariaqarpoq, tama-

tumanilu ilinniaqqinnissamut pikkorissarnissamullu periarfissat pitsanngorsarneqartaria-

qarlutik.  

 

Aalisakkerivinni arlalinni sulisussaaleqisoqartarmat isertugaanngilaq, tamatumunngali tun-

ngatillugu sammineqartariaqartoq tassaassaaq suliffissat taakkua qanoq naleqartigineri 

naammattumik eqqartortarneripput imaluunniit naatsorsuutigiinnarneripput akissarsiatigut 

allatigullu atukkat qanorluunniit ippata suliartortoqarumaartoq. Inuit Ataqatigiit isu-

maqarpugut ataatsimut isiginnilluta ilinniartitaanikkut pikkorissarnikkullu periarfissagissaar-

titsinerunikkut minnerunngitsumilli inuiaqatigiittut sulisartunik oqimaatsunik imaannaan-

ngitsunillu suliffeqarnermikkut inuiaqatigiinnut qanoq naleqartiginerannik eqqartuinikkut 

aalisakkerivinni inuussutissalerinermilu siuarsaaneq eqqartortariaqaripput. Inuiaqatigiittut 

aalisakkerivinni sulisuunermik isiginnittariaaserput allanngortinngikkutsigu an-

ingaasarsiutigisatta pingaarnersaat ilaat kivitseqatigiiffiginissaa ajornakusuussaaq. Taa-

maammat Inuit Ataqatigiit aalisakkerivinni inuussutissalerinernilu allani sulineq ilinniarti-

taanerlu immikkut sammerusuppavut.  

 

Apeqqutit ullut suliffiusut qulit qaangiutsinnagit akineqarsimanissaat kissaatigaarput. 

 


